
Iesu yn Llyfr Datguddiad
Be glywodd Ioan? (1)
(Datguddiad 1:11; 2 a 3)

Mae Iesu’n siarad gyda saith eglwys benodol yn Llyfr Datguddiad:
11Dyma ddwedodd: “Ysgrifenna beth weli di mewn sgrôl, a'i anfon at y saith eglwys, sef Effesus, Smyrna, Pergamus, Thyatira, Sardis, Philadelffia, a Laodicea.” 
Ond mae Ei neges yn berthnasol i bob eglwys, yn cynnwys ein heglwysi ni. Dydyn ni ddim am edrych yn fanwl, fanwl ar bopeth sy’n cael ei ddweud, ond fe gawn fraslun o’r ffordd mae Iesu’n ymwneud â’i bobl yn yr eglwys.
1 Mae e’n cyflwyno ei hunan mewn ffordd berthnasol i bob eglwys. Dydy o ddim yn cyflwyno ei hun yr un ffordd i bob eglwys am fod pob eglwys yn wahanol.
2 Mae yna gymeradwyaeth, pethau sy’n ei blesio.
3 Mae yna gerydd i rai eglwysi.

4 Mae yna rybuddion ac addewidion hefyd.

Dyma sut mae Iesu’n cychwyn ei neges i’r eglwys yn Effesus,
Dyma beth mae'r un sy'n dal y saith seren yn ei law dde ac yn cerdded rhwng y saith canhwyllbren aur yn ei ddweud: 2 Dw i’n gwybod am bopeth rwyt ti’n ei wneud.(Datguddiad 2:1-2)
Mae’n glir mai Iesu ydy pen yr eglwys. Mae’n dal yr arweinwyr yn ei law (y sêr). Fe yw’r “Cyntaf a'r Olaf,  yr Un Byw. Roeddwn i wedi marw, ond edrych! - dw i’n fyw am byth bythoedd! “  Mae e wedi bod trwy unrhyw beth gallwn ni fod yn ei wynebu. Mae Iesu’n gwybod be ydy dioddef, be ydy erledigaeth, be ydy problemau. Mae o wedi atgyfodi ac wedi gorchfygu – ac mae hynna’n anogaeth i rai sy’n wynebu problemau mawr.

Rydyn ni wedi darllen am y cleddyf miniog yn barod, ac mae yna sôn amdano eto wrth iddo siarad â’r eglwys yn Pergamus,

"Ysgrifenna hyn at arweinydd yr eglwys yn Pergamus: 
Dyma beth mae'r un sydd â'r cleddyf miniog ganddo yn ei ddweud: (Datguddiad 2:12)

Be fydd Iesu’n wneud hefo’r cleddyf? Trywanu pechod, drwg a thwyll; pob gelyn tu mewn a thu allan i’r eglwysi. Mae’n hawdd anghofio fod gan Iesu Grist elynion y tu mewn i’r eglwysi, ond roedd Paul wedi rhybuddio’r eglwys yn Effesus flynyddoedd ynghynt am y perygl yma,

Dw i’n gwybod yn iawn y bydd athrawon twyllodrus yn dod i'ch plith chi cyn gynted ag y bydda i wedi mynd, fel bleiddiaid gwyllt yn llarpio’r praidd. (Actau 20:29)
Rydyn ni wedi cael clywed yn barod bod llygaid Iesu fel ‘lasers’, a bod ei draed yn gadarn, a dyna’r darlun sy’n cychwyn ei neges i’r eglwys yn Thyatira,

18 "Ysgrifenna hyn at arweinydd yr eglwys yn Thyatira: 
Dyma beth mae Mab Duw yn ei ddweud, sef yr Un sydd â sbarc fel fflamau o dân yn ei lygaid, a’i draed yn gloywi fel efydd:
Bydda i’n lladd ei dilynwyr hi, ac wedyn bydd yr eglwysi yn gwybod mai fi ydy'r Un sy’n gweld beth sydd yng nghalonnau a meddyliau pobl. Bydd pob un ohonoch chi yn cael beth mae’n ei haeddu. (Datguddiad 2:23)
Mae’n hollol glir y bydd Iesu’n ddigon cadarn i sathru unrhyw elyn. Mae o’n chwilio calonnau pobl, mae o’n sanctaidd ac yn bur. Mae o’n dweud y gwir plaen wrth ei bobl, mewn cariad. 
Rydyn ni wedi gweld yn barod mai Iesu ydy’r tyst ffyddlon, yr un sydd bob amser yn dweud y gwir, ac mae hyn yn cael ei bwysleisio eto wrth iddo siarad â’r eglwys yn Laodicea,

Ysgrifenna hyn at arweinydd yr eglwys yn Laodicea: 

Dyma beth mae'r Amen yn ei ddweud, y tyst ffyddlon, ffynhonnell cread Duw. 15 Dw i'n gwybod am bopeth rwyt ti’n ei wneud. 
Fe yw’r un sy wedi creu y greadigaeth, y greadigaeth gyntaf a’r un newydd sydd i ddod. Mae popeth ynddo fe, does dim eisiau i ni chwilio am gyfoeth yn unman arall; rydyn ni’n gyfoethog ynddo fe.
Rwyt ti'n dweud, 'Dw i'n gyfoethog; dw i wedi ennill cymaint o gyfoeth does gen i angen dim byd.' Dwyt ti ddim yn gweld mor druenus rwyt ti go iawn. Druan ohonot ti! Rwyt ti’n dlawd yn ddall ac yn noeth! 18 Dw i'n dy gynghori di i brynu aur gen i, aur wedi ei goethi trwy dân. Byddi di'n gyfoethog wedyn! (Datguddiad 3:17-18)

